
Bi urte eta erdirekin piano aurrean jarri eta melodia bat ateratzeko gauza izan zen. 4
urterekin heldu zion biolontxeloari eta 13rekin musikako goi mailako ikasketak amaitu

zituen, Matrikula eta Ohorezko Saria lortuz. Makina bat premio jasoa da eta, besteak beste,
Philippe Muller handiarekin ikasia. Ibilbide meteoriko horren ostean, etorkizun oparoa du

Maria Eugenia Silguero biolontxelista gazteak (Irun, 1988).

Zure aitak kontatu izan du nola herriko jaietan
jabetu ziren zure talentu handiaz, bi urte eta
erdi zenituela pianoan San Martzialgo Martxa
jotzen entzun zizutenean…
Oso txikia nintzen eta ez dut g ogoratzen,
baina aitak askotan kontatu dit anekdota.
San Martzial Egunaren biharamuna zen, eta
aurreko eguna San Martzialgo Martxa entzu-
ten eman nuenez, buruan iltzatuta geratu
zitzaidan. Pianora igo eta melodia jotzen
hasi nintzen nire hatz txikiekin. Aita g oiko
pisuan zegoen eta entzundakoan pentsatu
zuen ama zela pianoan ari zena… Ni nintze-
la jabetzean, aitak ez zuen sinesten eta amak
esan zidan: “Tira, Maria Eugenia, erakutsi
aitari pianoan jotzen ari zinena”, eta hala
deskubritu zuen aitak musikarako nuen zale-
tasuna.

Ahizpa eta hiru anaiak ere musikariak dituzu.
Zein erru du horretan guztian zuen aita Jose-
txok, musikari eta musika irakasle?
Erru guztia, kar, kar, kar. Aitarengatik ez
balitz, seme-alabak ez ginateke orain musika-
ri profesionalak izango. Anaia nagusia, Jose-
txo, saxofonista da, Juan Jesus flautista, Javi
tronpetaria eta Maria Carmen pianista. Eta
nire anaien seme-alabak ere hasiak dira musi-
ka munduan murgiltzen. Musikaren eragina
oso handia da gure familian.

Haur prodijio izatearena asko entzun behar
izan zenuen ? Oso sakrifikatua izan al da
bidea?
Askotan entzun behar izan dut, bai, baina ni
ez naiz inoiz horrela sentitu. Oso txikia nin-

Maria Eugenia Silguero

«Oreka perfektua du txeloak»

Argazkiak: M.E. Silguerok utziak

Silguero, Golden Silver duoko bikotekidearekin, Rodrigo de Vera Díez.

tzen eta ez nekien oso ondo haur prodijio
izatea zer zen. Nekien gauza bakarra zen
txeloa jotzea ondo ematen zitzaidala,
marrazteko erraztasuna due-
naren antzera, baina gainon-
tzeko haurren moduan aritu
naiz: eskolara nindoan, zinera,
lagunekin… Desberdintasuna
zera zen, eskolako gaiez gain
txeloa eta kontserbatorioko
ikasgaiak ere estudiatu behar
nituela. Ordu asko sartzen
nituen eta kasik ez nuen den-
bora librerik. Baina ohituta nengoen eta
ondo eraman nuen.

16 urterekin zure lehen konposizioa erregistra-
tu zenuen: The Dream. Espainiako Estatuan
halakorik egin duen pertsonarik gazteena zara.
Pianoarentzako konposatu nuen. Oso gustu-
ko dut pianoa eta hobbya da niretzat. Erraza
izan zen obra konposatzea, pianoan jarri,
inprobisatzen hasi eta gero papereratu egin
nuen. Atsegin ditudan soinu bandetatik hartu
nuen inspirazioa. Halere, ez dut nire burua
konpositore ikusten etorkizunean, zaletasuna
da gehiago.

Izen handiko irakasleekin ikasi duzu. Horien
artean, Philippe Muller biolontxelista.
Gizon zoragarria da. Oso umila, eta lotsati
samarra. Eskola orduetan denbora ziztu
bizian igarotzen zen harekin. Muller-ekin
Parisen hasi nintzen ikasten, Donostian goi
mailako ikasketak bukatu ostean. Sei ur te eta
erdi eman nituen berarekin.

Rostropovich, Alfredo Kraus, Natalia Shak-
hovskaya... ere zur eta lur utzi zenituen!
Eta Frans Helmersonn, Radu Aldulescu, Luís
Claret, Demetri Motatu, Roman Jablonski,
Asier Polo… Denak bat datoz: ez dute nire
moduko kasurik ezagutu eta hedabideetan
euren adierazpenak jasotzen zituzten, baina
esan bezala ni gainontzeko haurren modukoa
nintzen, eta hala sentitzen nintzen.

Euskadiko Orkestra Sinfonikoan aritu zara eta
egun, Malagako Sinfonikoan zaude. Zer
moduzko esperientziak izan dira?
Oso onak. Euskadikoan bi urtez aritu naiz,
oso gustura. Pila bat ikasi nuen eta oso maita-
tua sentitu nintzen gainontzeko musikarien
artean. Bakarlari aritzea oso desberdina da
(hala egokitu zait Bilboko orkestrarekin,
Zaragozakoarekin, RTVEkoarekin…), orkes-
traren baitan bat gehiago zara ehun musikari-
ren artean, eta horrela aritzea erraza eta
dibertigarria da. Lasai ateratzen naiz eszena-
tokira. Malagan hilabete eta erdi daramat

jotzen eta bizitzen, eta oso pozik nago. Beste-
lako giroa da eta jendeak ondo hartu nau. Eta
klimarekin pozarren nago!

Biolontxelorako konposizio asko
eta onak daude, ala anaia txikia
da, biolinarekin alderatuta?
Nik ez nuke esango biolontxe-
loa biolinaren anaia txikia
denik. Txelo eta orkestrarako
obra asko dag o. Geroz eta
jende gehiagok ikasten du txe-
loa, denetik duen instrumentua

baita: soinu altuak eta baxuak ditu. Niretzat
oreka perfektua dauka.

Musikari maila ona al da Euskal Herrian?
Bai, geroz eta hobea. Duela 28 urte, Euskadi-
ko Orkestra Sinfonikoa sortu zenean, euskal
musikariekin egin nahi izan zuten, baina
maila ona ez zegoenez Europara zabaldu
behar izan zituzten ateak. Gaur egun ordea,
maila izugarri igo da eta oso musikari onak
daude hemen.

Birtuoso-mundua da musika klasikoarena. Eli-
tismo handia dago ala topikoa da?
Elitismo handia dago, bai. Musika klasikoan
dena da oso kultua, zurruna, oso neurtua.
Frakarekin, gau-soinekoarekin, beltzez...
Aldatzen ez diren jarraibide batzuk daude,
mantentzen direnak, eszenatokian egoten ere
jakin behar delako.

Golden Silver duoa sortu zenuen 2007an,
Rodrigo de Vera Díezekin batera. Oso desber-
dina al da bikotean eta orkestran aritzea?
Bai, oso. Orkestran lasai aritzen naiz, familia
handi batean sentitzen naiz. Bikotean aritzea
askoz konplexuagoa da, batzuetan erraza ez
den elkar ulertzea eskatzen du. Entsegu asko
egin behar dira eta nola jo nahi dugun adostu
behar dugu. Bakoitzak bere iritzia ematen du,
baina Rodrigo eta biok bikote gara duela
zazpi urtetik, oso ondo ezagutzen dugu elkar
eta jada begiradarekin elkar komunikatu gai-
tezke.

CD bat grabatu duzue AusArt Records diskoe-
txearekin. Zer nolako konposizioak bildu ditu-
zue?
Elkarrekin grabatu dugun lehen diskoak
hainbat autoreren obra motzak biltzen ditu,
garai ugari ukitzen dituztenak. Asko gusta-
tzen zaizkigun obrak dira eta horregatik gra-
batu ditugu, baina kontzertuetan zuzenean
grabatutako CD gehiago ere baditugu, lehe-
nengo diskoko errepertorioarekiko desber-
dinak: Beethovenen sonatak, Franck, Fran-
coeur…

“Musika klasikoan dena da oso
kultua, zurruna, oso neurtua.
Aldatzen ez diren jarraibideak

daude, eszenatokian egoten ere
jakin behar delako”

Zortzi txelo
“Zortzi txelo
ezberdin ditut,
horietatik bost
neurri txikikoak. 4
urterekin hasi
nintzen txeloa
ikasten eta nire
neurriko bat behar
nuen. Gero, hazi
ahala, handiagoa
hartzen joan naiz.
Azkena 13 urte
nituenetik daukat
eta italiarra da. Ia
hamar urte dira
jotzen dudala eta
zenbat eta gehiago
jo, orduan eta
hobeto moldatzen
da instrumentua
jabera eta
alderantziz; geroz
eta soinu hobea
dauka. Soinu oso
garbia eta aldi
berean gozoa du.
Muller irakasleari
izugarri gustatzen
zitzaion txelo hau,
hainbatetan utzi
nion, berak jo
zezan”.

Facebook-en bat egin duzu “Antonin Dvorak-en
Biolontxelorako Si minorren Kontzertuaren
fanatiko” taldearekin…
Nire obra kuttuna da. Biolontxelorako erre-
pertorioan dagoen garrantzitsuenetakoa da,
eta zirraragarrienetakoa. Duela gutxi Malaga-
ko Filarmonikarekin jo dugu. Orokorrean,
Dvorak-ek egin zituen konposizio guztiak
biziki atsegin ditut, Mundu Berriaren Sinfo-
nia ere asko gustatzen zait, adibidez. Musika
klasikotik at, pelikuletako soinu bandak ditut
gustuko; Hans Zimmer dut gogokoen. Eta
txunba-txunba eta dance musika ere entzuten
dut noizbehinka, kar, kar, kar.

16 urterekin egin zizuten elkarrizketa batean
zenioen zure nahia zela mundu guztitik kontzer-
tuak ematea, musika eta bidaiak direlako gus-
tukoen duzuna.
Berdin pentsatzen jarraitzen dut. Batzuetan
bakarlari edo ganbera musikan aritzea suerta-
tzen zait eta bidaiatu dezaket, baina ezin da
bizi soilik kontzertuak ematetik. Lan finkoa
behar duzu. Handienak ere, Rostropovich-ek,
irakasle plaza finkoa zuen. Eta gainera asko
gustatzen zait orkestran jotzea, ikasten jarrai-
tzea eta noizbehinka kontzertuak ematea
ahalbidetzen didalako. Bateragarriak dira,
antolatzea da gakoa. n

Silguerok musikari ospetsu askoren aurrean jo du,
horietako bat Mstislav L. Rostropovich txelista
errusiarra (ezkerrean). Donostiako Victoria Eugenian
izan zen, 1995ean, Rostropovich kontzertu bat ematera
etorri zenean. 7 urte zituen irundarrak. Goian, 20 urte
zituela RTVEren orkestrarekin bakarlari, Madrilen.




